
内容概要

古今小说家言，指不胜偻，大都饾饤人物、补缀欣戚，累牍连篇。
非不详赡，然优孟、叔敖，徒得其似而未传其真，强笑不欢，强哭不戚，乌足令耽奇揽异之士心开神
释、色飞眉舞哉！
况天壤间灏气卷舒，鼓荡激薄，变态万状，一切荒诞奇僻、可喜可愕可歌可泣之事，古之所有不必今
之所无、古之所无忽为今之所有，固不仅飞仙盗侠、牛鬼蛇神如夷坚、艳异所载者为奇矣。
此虞初一书，汤临川称为小说家之珍珠船，点校之以传世，洵有取尔也。
独是原本所撰述，尽摭唐人轶事，唐以后无闻焉。
临川续之，合为十二卷，其间调笑滑稽、离奇诡异，无不引人着胜。
究亦简帙无多，搜采未广，予是以慨然有虞初后志之辑，需之岁月，始可成书。
先以虞初新志授梓问世。
其事多近代也，其文多时贤也，事奇而核，文隽而工，写照传神，彷摹毕肖，诚所谓古有而今不必无
、古无而今不必不有，且为理之所无，竟为事之所有者，读之令人无端而喜、无端而愕、无端而欲歌
欲泣，诚得其真，而非仅得其似也夫！
岂强笑不欢强哭不戚、饾饤补缀之稗官小说可同日语哉！
学士大夫酬应之余、伊吾之暇，取是篇而浏览之，匪惟涤烦祛倦，抑且纵横俯仰，开拓心胸，具达观
而发旷怀也已。
康熙癸亥新秋心斋张潮撰

